Коми Республикаса уна челядя семьяясын социальнӧй кокньӧдъяс боксянь инӧдыс лоӧ ӧткодь

Талун «Коми Республикаын олысьяслы социальнӧй отсӧг сетӧм йылысь» дінму оланпасын пыртӧны вежсьӧмъяс, мый серти стӧчмӧдсьӧны уна челядя семьяясӧ пырысьяс. Оланпас баласӧ депутатъяслы видлалӧм вылӧ пыртіс Коми Республикаса Юралысь Вячеслав Гайзер. Вежсьӧмъяссӧ веськӧдӧма сы вылӧ, медым уна челядя торъя семьяяслы бурмӧдны социальнӧй отсӧгсӧ да колана ногӧн индыны налы социальнӧй отсӧг сетан мераяссӧ.

Кыдзи юӧртіс Коми Республикаса йӧзлы отсӧг сетан агентствоса юрнуӧдысь Илья Семяшкин, уна челядя семьяясӧн вӧзйӧны лыддьыны семьяяс либӧ ӧтка батьӧс либӧ мамӧс, кӧні быдмӧны куим да унджык ӧтув олысь тыр арлыдтӧм челядь. Сы лыдын ас, пи (ныв) пыдди босьтӧм, приёмнӧй да тӧралӧм улӧ босьтӧм челядь, а сідзжӧ челядь, кодъяс чужисны воддза гӧтрасьӧмысь (пасынокъяс да падчерицаяс).

«Ӧнія кад вылӧ уна челядя семьяясын, кӧні быдмӧны воддза гӧтрасьӧмысь чужӧм челядь, социальнӧй отсӧгсӧ босьтӧны сӧмын олан жырйысь да коммунальнӧй услугаясысь мынтысьӧм кузя. Мукӧд социальнӧй отсӧгсӧ — медводдза ӧчередьын общеобразовательнӧй учреждениеӧ велӧдчыны примитӧм, пассажирскӧй транспортын ветлӧм вылӧ пособие — индӧм категория семьяяслы оз сетны. Татшӧм семьяяс серти вӧзйӧны индыны став социальнӧй отсӧг мераяс вылӧ инӧдсӧ, мый урчитӧма уна челядя семьяяслы», - гӧгӧрвоӧдіс И. Семяшкин.

Агентство юӧртӧм серти, уна челядя семьяясысь содтӧд школьник лыдыс, кодъяслы кутасны сетны пассажирскӧй транспортын ветлӧм вылӧ пособие, лоӧ 350 гӧгӧр морт.
